
     Pipaluk Lynge 

Namminersorneq pillugu Inatsimmi § 21-p atuutsilersinneqarnissaa 

siunertaralugu ataatsimiititaliamik pilersitsisoqarnissaanik 

Naalakkersuisut peqquneqarnissaannik Inatsisartut 

aalajangiiffigisassaattut siunnersuut. 

Inatsisartunut ilaasortaq Kuno Fencker, Siumut 

Aamma 

Inatsisartunut qinersinissamut atatillugu Naalagaaffinngornissaq 

pillugu isumasiuilluni innuttaasut taasitinneqarnissaannik 

Naalakkersuisut peqquneqarnissaat pillugu Inatsisartut 

aalajangiiffigisassaattut siunnersuut. 

Inatsisartunut ilaasortaq Aqqalu C Jerimiassen, Atassut 

Oqaaseqaat: 

Inuit Ataqatigiit siunertaraarput Kalaallit Nunaata, aningaasaqarnikkut aamma nunat 

tamat akornanni inuiaat inatsisaat naapertorlugit, namminiilivinnissaa. Nunatta 

naalakkersuinikkut aningaasaqarnikkullu ineriartornera inuttut, inooqatigiissutsikkut 

avatangiisinullu tunngasutigut piujuarsinnaassuseqartumik ingerlanneqassaaq, 

kalaallillu kulturerput aallaavigissallugu. Inuiaqatigiit inuiaqatigiinnilu sullissiviit 

tamat oqartussaaqataaneranni tunngaviit pingaartitallu tunngavigalugit 

piorsarneqassapput, inuit pisinnaatitaaffii tamani atuuttut ataqqillugit. Naleqartut 

inuiaqatigiinni pilersinneqartut, inuiaqatigiinnut tamanut iluaqutaanissaat 

qulakkeerneqassaaq. Ataqqeqatigiinneq, naligiissuseq, assigiissuseq 

inooqatigiissutsikkullu nammaqatigiinneq partiip politikkikkut suliaanut 

tunngaviupput. (IA malitt. §1) Ilagaattaaq innuttaasut tamarmik 

tusaaniarneqarnissaat. Tamat oqartussaaqataanerata ataqqineqarnissaa, 

inissaqartinneqarnissaa, tunngavigineqarnissaalu Inuit Ataqatigiinniit 

pingaartipparput. 

 

Nunatut namminiilivinnissamik takorluugaqarpugut, neriuuteqarpugut, inuiattut 

nammineq oqartussaassuseqarluta akisussaassuseqartumik kiffaanngissuseqarlutalu 

nunatsinnik ineriartortitsinissamut.  

Inuit Ataqatigiinniit ataasiaannarata oqariartuutigaarput, namminiilivinneq 

ataqqeqatigiilluta angussagipput, inuiaat aalajangernerat inummiittoq partiini 

ataasiakkaaniinnani tamanna naqissuserusuppara, inuiappassuit sorsuutaat, 

naqisimaneqaratik ineriartorsinnaanerat tamatsinni uummammiorigipput 

qularutiginngilara, uagullu inuiattut siunertarput imminermini ataqqinartoq 

torersumik anguniassallugu pisussaaffeqarpugut.   

Tamat oqartussaanerat pingaaruteqarpoq, taamaattumik innuttaasunik akuutitsinissaq 

ukiaq 2023mi Kalaallit Nunaanni Inatsit Tunngaviusussaq eqqartoratsigu, 

oqariartuutitsinni pingaartitatta ilagaat. Qiningaaffimmi matumani isummerfiusoq 

tamanna naammassiniarlugu Naalakkersuisuisut suliakkerneqarsimapput. Suliallu 

ingerlanneqarnerannut siunnersuutit saqqummiunneqartut Naalakkersuisunit 

aporaaffisaqanngitsutut isigineqartoq paasivarput.  Inatsisartut suliakkiusaasa  

naammassineqarlutik siunertaminnullu iluaqutaanissaat tamatta soqutingaarput. 

Innuttaasut isumaat tusaaniarneqartariaqarpoq, namminersulernissatsinnullu 

oqallinnermi innuttaasut oqaloqataasariaqarput. Taamaattumik ukiaq 

aaliangereernitsitut innuttaasut naapitinneqartarnissaat, oqaloqatigiittarnissaat, 

isummertarnissaallu pisariaqarpoq. Innutaasut kikkulluunniit isumaat tusassagutsigu, 

inatsit soralussatta aanaakkullu paasisinnaasaannik nassuiarneqartariaqarpoq, sunalu 

pineqarpiarnersoq aamma paasinartunngortillugu oqallisigineqartariaqarpoq. 

Aaliangilikkat qanoq kinguneqarissaanersut, suullu ulluinnarni sunniutaassanersut 

paasinartariaqarpoq. Matumani aamma siunnersuuteqartinut marluusunut taama 

tunngaviusumik isumaqarpugut. 

Inuit Ataqatigiit Siumumit siunnersuutigineqartumut siunertaa paasilluarparput. 

Namminersorneq pillugu Inatsit nunatta kiffaanngissuseqarnerulersinnissaanut 

aqqutissiuussisussatut siunertaqarpoq maannali ukiuni 15-ini atuussimalersussaasoq 

immitsinnut qiviarluta nalilersinnaasariaqarparput ilumut siunertamut pitsaasumut 

alloriaateqarsimanerluta. Namminersorneq pillugu Inatsisip eqaqutigisinnaasai 

qiviaraanni oqartussaaffinnik pilersitsiniarnerit arriitsuaqqamik ingerlanneqartarput, 

immaqaluttaaq Inatsisartut ukiumut marloriaq ataatsimiittarnerat matumani aamma 

sunniuteqarsinnaasarluni. Nunatut kiffaanngissuseqalerusunnitsinnut ingerlaatsinut 

inatsisinullu apeqqusiisinnaanissarput pingaaruteqarpoq. Uaguuvugut nunatsinnik 

napatitsisut, uaguuvugut immitsinnut naatsorsuutigisinnaasut, uaguuvugut nunatut 

kiffaanngissuseqalerunissatsinnut kaammattoqatigiittussat.  

 

Inuit Ataqatigiit §21-imik atuutsitsilersinnaaneq siunertaa paasilluarparput, 

naalakkersuisulli siunnersuutaat paasilluarlugu taperserlugu naalakkersuisut 

siunnersuutit marluk ataatsimoortillugit §21 atuutsinnissaanut inatsisip tunngaviat 

qulakkeeqqaarnissaanut nalunaarusiornikkullu periarfissarititaasunik 

ersarissaarusunnerat taperserparput. Taama isumaqarpugut inuiaat sinnerlugit 

aalajangiiniarnermi tunngavissangissaartumik peqqissaartumillu Naalakkersuisut 

tunngavisseerusunnerat isumaqatigigatsigu. Taamatuttaaq Atassutip siunnersuutaanut 

allannguutissatut siunnersuutaanut naalakkersuisut kalaallit Nunaata  

namminiilivinnissaanut naalagaaffinngornissaanullu apeqqummi tunngaviusumik  

innuttaasunik taasititsinissami sinaakkutissat ilanngullugit Naalakkersuisut 

nalunaarusiami ilanngukkusummatigit isumaqataavugut.  

 

Inatsisartuni siunnersuutit pillugit oqaloqatigiiffiusumik suleqataaffigissavagut, 

taamatut oqaaseqarlutta siunnersuutit marluusut Inatsisinut Ataatsimiititaliami 

suliarineqartussanngortippagut. 


